
నానినలోభిసంపద మహాంబుధిలోపలఁ బర్వతంబులం

దూనినవర్షధారలును యోగ్యము గావు నిరర్థకంబు లౌ.

	క.	
ఆరాధ్యమానుఁ డగునృపు, నారాధన దనకు లేమి యది గల దంచున్

గోరి యపూర్వప్రతిమా, కారము గైకొనుట వైరకారణ మరయన్.

	క.	
నేరమున కలుగు భూపతి, చేరువనె ప్రసాద మొందు సేవకులపయిన్

నేరము లేకయె యలిగెడు, భూరమణునిమనసు ప్రీతిఁ బొందునె యెపుడేన్.

	వ.	
అని పలికి వెండియు.

	సీ.	
రాత్రులు సరసిలో రాజహంసము చొచ్చి, నవసితోత్సలఖండనంబు సేయు

తఱిఁ బ్రతిబింబితతాలౌఘములఁ జూచి, యవియ కైరవపఙ్క్తి యని తలంచి

ముక్కునఁ బొడుచుచు నక్కడ వృథ యైనఁ, దక్కినపుష్పసంతతియుఁ గల్ల

గాఁ జూచు నేగినఁ గన్నులఁ గనియును, బొడువ శంకించుచుఁ గుడుపు దక్కి



	 







	గీ.	
నిలుచుఁ గల్ల నిజంబును నిజము కల్ల, యు నని స్వాత్మకుఁ దోఁచు నొక్కొక్కవేళ'

దాను మూఢాత్మతను మున్ను తప్పఁ దలఁచి, నాఁడ నని చూడఁ డెన్నండు నరుఁడు మదిని.

	క.	
నెపము గలకోపమైనను, నృపుచేఁ బడవచ్చుఁ గాక నెప మేమియు లే

కపరాధంబులు వెదకెడు, కపటాత్మునిఁ గొలువ వశమె కలకాలంబున్.

	వ.	
అని పలికి సంజీవకుండు దమనకున కిట్లనియెఁ బింగళకుండు పరప్రణీతవ్యాపారసంగ

తుండు గాఁబోలు నని మఱియు నిట్లనియె.

	గీ.	
వైద్యవిద్వజ్ఞనామాత్యవర్యు లేధ, రాధిపున కిచ్చ లాడుదు రావిభుండు

సంతతారోగ్యధర్మతోషముల వృద్ధిఁ, బొంద నేరక శీఘ్రంబ పొలిసి పోవు.

	వ.	
అని పలికి సంజీవకుండు మఱియు నే నీరాజునకుఁ గీడు దలంచుట లేదు నాయెడ

నిర్నిమిత్తాపకారి యయ్యెఁ జూచితే యని యిట్లనియె.

	శా.	
భావాతీతము లైనకార్యములు దీర్పన్ మెచ్చఁ డెల్లప్పుడున్

సేవాభక్తివిహీనదుర్మతుల రక్షించు న్మహీభర్త దా

నేవాఁ డైనను రాజులం గొలుచు నే ర్పేభంగులం గల్గు హా

సేవాధర్మము యోగి కైన వశమే చింతింప నీధాత్రిలోన్.

	క.	
గుణులం జేరినపురుషుఁడు, గుణి యగు నవగుణులఁ గూడి గుణహీనుఁ డగున్

బ్రణుతికి నెక్కిననదులు ల, వణజలధిం గూడి చెడినవడువున నెందున్.

	గీ.	
మంచిగుణములు గలయట్టిమనుజునందు, స్వల్పగుణ మైన నది ప్రకాశంబు నొందు

శ్వేతగిరిశిఖరంబుపై శీతకరుని, కిరణజాలంబు మెఱవడిఁ బొరయుకరణి.

		 ఈ పేజీలో చివరి మార్పు 13 మార్చి 2023న 20:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

